
YER VA SUV RESURSLARIDAN 
SAMARALI FOYDALANISH 
ASOSIDA O‘SIMLIKCHILIK 

SAMARADORLIGINI OSHIRISH

Khalimova Dilora Olimboyevna
TDIU, Berdaq nomidagi Qoraqalpoq davlat universiteti

mustaqil tadqiqotchisi

Annotatsiya: Mazkur maqolada O‘zbekistondagi global iqlim o‘zgarishlari tufayli suv taqchilligi sharoitida qishloq xo‘jaligi 
ekinlaridan yuqori hosil olish va aholini oziq-ovqat mahsulotlari bilan barqaror ta’minlash uchun mavjud suv resurslaridan 
samarali foydalanish va sug‘orishning tejamkor texnologiyalarini keng joriy qilish muhim ahamiyati to‘g‘risida so‘z boradi.

Kalit so‘zlar: iqtisodiy resurs, global iqlim o‘zgarishi, sug‘oriladigan yerlar, lalmi yerlar, kimyoviy o‘g‘itlar.
Abstract: In this article, in the conditions of water shortage due to global climate changes in Uzbekistan, in order to 
obtain a high yield from agricultural crops and to provide the population with food products efficiently, the effective use of 
existing water resources and the widespread introduction of economical irrigation technologies important importance is 
mentioned.

Key words: economic resource, global climate change, irrigated land, dry land, chemical fertilizers.
Аннотация: В данной статье в условиях водного дефицита, обусловленного глобальными изменениями климата 
в Узбекистане, в целях получения высокого урожая сельскохозяйственных культур и эффективного обеспечения 
населения продуктами питания, эффективное использование существующих водных ресурсов и широкое распро-
странение Отмечено важное значение внедрения экономичных технологий орошения.

Ключевые слова: экономический ресурс, глобальные изменения климата, орошаемые земли, засушливые земли, 
химические удобрения.

K I R I S H
Mamlakatimizda qishloq xo‘jaligida yer va suv resurslaridan samarali foydalanish, ularni asrash borasida 

keng ko‘lamli islohotlar olib borilmoqda. Zero, yer odamlarni boqsa, kiyintirsa, suv esa tiriklik manbayi, tabiat-
ning bebaho in’omidir.

Ayni chog‘da qishloq xo‘jaligiga mo‘ljallangan yerlarning umumiy maydoni 20 236,3 ming gektarni tashkil 
etadi. Bundan 3,2 million gektari sug‘oriladigan ekin yer maydonlari bo‘lib, unda aholining ehtiyoji uchun oziq-
ovqat mahsulotlari, iqtisodiyot tarmoqlari uchun esa zarur xom ashyo yetishtirilmoqda.

Lekin so‘nggi yillarda mamlakatimiz aholisi sonining yuqori sur’atlar bilan o‘sib borishi, qishloq xo‘jaligi yer-
larining boshqa toifaga o‘tkazilishi va global iqlim o‘zgarishi ta’sirining keskinlashuvi oqibatida aholi jon boshiga 
to‘g‘ri keladigan sug‘oriladigan yer maydonlari o‘lchami 24 foizga, o‘rtacha yillik suv ta’minoti darajasi esa 3 048 
metr kubdan 158,9 metr kubgacha qisqargani kuzatilmoqda.

Bu borada yurtimizda sug‘oriladigan maydonlarning unumdorligini oshirish, meliorativ holati va suv ta’mi-
notini yaxshilash maqsadida davlat dasturlari doirasida keng ko‘lamli irrigasiya va meliorasiya tadbirlari amalga 
oshirilmoqda. Bu sa’y-harakatlar natijasida 2008–2017-yillar mobaynida 1,7 million gektardan ortiq sug‘orila
digan maydonlarning suv ta’minoti hamda 2,5 million gektar maydonlarning meliorativ holati yaxshilanishiga 
erishildi.

F O Y D A L A N I L G A N  A D A B I Y O T L A R  S H A R H I
Iqtisodchi olimlar tomonidan sanoat korxonalari iqtisodiy resurslarining mohiyati va shakllanish xususiyat-

lari, iqtisodiy resurslardan samarali foydalanish imkoniyatlari, iqtisodiy resurslardan samarali foydalanishning 
modellari ilmiy-nazariy hamda uslubiy jihatdan tadqiq etilgan. 

Rossiyalik olimlar M.K. Bunkina, V.A. Semenovlar bunday deydilar: “Sotish uchun mo‘ljallangan tovarlarning 
katta massasi moddiy shaklga ega bo‘lgan kommunal xizmatlardir. Ularni ishlab chiqarishda to‘rtta asosiy omil 
o‘zaro munosabatda bo‘ladi: tabiiy resurslar, mehnat, kapital va tadbirkorlik”.

R. Nureev, A.D. Smirnovlar fikricha: “Iqtisodiy resurslar (yoki ishlab chiqarish omillari) – bu iqtisodiy mahsu-
lotlarni ishlab chiqarish uchun ishlatiladigan elementlar: zamonaviy jamiyatda ulardan eng muhimi yer, mehnat, 
kapital (shu jumladan uni tashkil etish), tadbirkorlik qobiliyati va axborotlarni o‘z ichiga oladi”  [4] deb, tadqiq 
etilgan.

Shuningdek, B.A. Reysberg omillar iqtisodiy jarayonlarning mohiyati va samaradorligini belgilovchi para-
metrlar deb hisoblaydi; yaratilgan, ishlab chiqarilgan mahsulot miqdori va sifatini oldindan belgilash, ya’ni omil 
ishlab chiqarish resurslari emas, balki iqtisodiyotning ishlab chiqarish salohiyatidir, deb ta’kidlaydi.

T A D Q I Q O T  M E T O D O L O G I YA S I
Tadqiqot ishlari jarayonida kompleks yondashuv, qiyosiy tahlil, kuzatuv va statistik ma’lumotlar tahlil usul-

laridan foydalaniladi.

T A H L I L  V A  N A T I J A L A R
Prezidentimizning 2019-yil 17-iyundagi “Qishloq xo‘jaligida yer va suv resurslaridan samarali foydalanish 

chora-tadbirlari to‘g‘risida”gi PF-5742-sonli Farmoni ushbu salbiy oqibatlarning ta’sirini kamaytirish va kelgusida 
bartaraf qilishga xizmat qilayotir.

Mazkur hujjatdan respublikada yillar davomida irrigasiya va meliorasiya holati yomonlashuvi natijasida foy-
dalanishdan chiqib ketgan yerlarni bosqichma-bosqich qayta foydalanishga kiritish, yer osti suv zaxiralaridan 
samarali foydalanish, suv tejovchi texnologiyalarni joriy etish hamda ichki irrigatsiya tarmoqlarini rekonstruksiya 
qilish orqali suv yo‘qotilishini kamaytirishdek muhim vazifalar o‘rin olgan.

O‘tgan qisqa davrda sug‘oriladigan va lalmi yerlar, tog‘ va tog‘oldi hamda cho‘l-yaylov hududlarining tuproq 
unumdorligini oshirish, suv va boshqa tabiiy resurslardan samarali foydalanish bo‘yicha keng ko‘lamli ishlar olib 
borilmoqda. Qolaversa, zamonaviy usullar asosida mamlakat oziq-ovqat ta’minoti barqarorligiga erishish uchun 
yangi serhosil qishloq xo‘jaligi ekinlari, ularning birlamchi urug‘chiligini yaratishga alohida e’tibor qaratilyapti.

Olib borilayotgan chora-tadbirlar qishloq xo‘jaligida suv resurslaridan ehtiyotkorlik bilan foydalanish tabiiy 
tizimlarda ekologik muvozanat va bioxilma-xillikni saqlashga yordam beradi. Toza va sog‘lom suv ekotizimlarini 
saqlash ularning ifloslantiruvchi moddalarni mustaqil ravishda qayta ishlash va turli xil suv organizmlarining 
hayotini qo‘llab-quvvatlash qobiliyatini ta’minlaydi.

Qishloq xo‘jaligida ishlatiladigan kimyoviy o‘g‘itlar va pestisidlar, agar ular to‘g‘ri ishlatilmasa, suv resursla-
rini ifloslantirishi mumkin. Atrof-muhit omillarini hisobga olish va suv resurslarini hurmat qilish suvning kimyoviy 
birikmalar bilan ifloslanish xavfini kamaytirishga, sanoat va maishiy maqsadlarda foydalanish uchun zarur 
bo‘lgan suv sifatini oshirishga yordam beradi.

“O‘zbekiston–2030” strategiyasida 18,7 ming km. yoki 66 foizi tuproq o‘zanli bo‘lgan magistral va xo‘ja-
liklararo kanallarning beton qoplamali ulushini 13,1 ming km.ga yoki 46 foizga yetkazish, shuningdek, melio-
ratsiya obyektlarini qurish va rekonstruksiya qilish natijasida sug‘oriladigan yer maydonlarida sho‘rlangan may-
donlarni 1,7 million gektargacha kamaytirish ustuvor vazifa sifatida belgilangan.

Keyingi yillarda yurtimizda ushbu masalaga bu darajada katta e’tibor qaratilayotgani bejiz emas. Chunki 
suv manbalari O‘zbekistondagi ko‘plab ekotizimlar, jumladan, daryolar, ko‘llar va suv omborlari uchun muhim 
ahamiyatga ega. Suv resurslariga ehtiyotkorlik bilan munosabatda bo‘lish va ularni boshqarish biologik xil-
ma-xillikni saqlashga, suv sifatini yaxshilashga olib keladi va ekoturizmni saqlash hamda rivojlantirish imkonini 
beradi.

Tabiiy muhit holatining inson ta’sirida o‘zgarishi, jonli va jonsiz komponentlarga kuchli antropogen ta’sir 
mahalliy, mintaqaviy va umumjahon ekologik muammolarni keltirib chiqaradi. Jumladan, shu kabi ta’sirlar nati-
jasida mintaqadagi ekologik inqirozning eng xavfli nuqtasi hisoblangan “Orol muammosi” vujudga keldi.

Bu haqda quyidagi ma’lumotlar fikrimizni isbotlaydi. Oxirgi 40–45 yil davomida Orol dengizi sathi 22 metrga 
pasayib ketdi, akvatoriya maydoni 4 martadan ziyodga kamaydi, suv hajmi 10 baravargacha (1064 kub km 
dan 70 kub km) kamaydi, suv tarkibidagi tuz miqdori 112 g/l gacha, Orolning sharqiy qismida esa 280 g/l 
gacha yetdi. Orol dengizi deyarli “o‘lik” dengizga aylandi. Qurib qolgan tubi maydoni 4,2 mln. gektarni tashkil 
etib, tutash hududlarga chang, qum-tuzli aerozollarini tarqatish manbayiga aylandi. Bu yerda har yili atmosfera 
havosiga 80 dan 100 mln. tonnagacha chang ko‘tariladi. Shu bilan bir vaqtda, Amudaryo va Sirdaryoning del-
talarida yerlarning tanazzulga uchrashi va cho‘llashish sur’atlari o‘sib bormoqda.

Mutaxassislarning fikriga ko‘ra har yili dengiz o‘rnidagi sahrodan 100-150 milllion tonnadan ko‘proq 
chang-tuz osmonga ko‘tarila boshlagan. Tabiiyki bu holat nafaqat atrof-muhit balki insonlar hayotiga ham katta 

ta’sir ko‘rsatadi. Buning oqibatida har xil kasalliklar ko‘paygan. Xususan, saraton turlari, o‘pka va yurak kasal-
liklari avj olgan. Ayniqsa 1990-yillarda yosh bolalar o‘rtasidagi o‘lim Qoraqalpog‘istonda mamlakatning boshqa 
hududlariga nisbatan yuqori bo‘lgan. Hatto tug‘ilayotgan bolalarning ko‘pchligida nogironlik holati kuzatila bosh-
laydi. Bir so‘z bilan aytganda Orol dengizining qurishi mintaqaga katta ta’sir ko‘rsatadi. Orol dengizi muammosi 
hal qilinishining tub mohiyati suv resurslaridan oqilona foydalanishni amalga oshirishdir. “Biz Orol dengizini 
qutqarmoqchimiz ammo butun mintaqani ham sug‘orma dehqonchilikdan voz kechishi ham imkonsiz” – deydi 
Orolni Qutqarish Xalqaro Jamg‘armasi rahbari Medad Aspanov. Orolning qurishi birgina suv muammosini emas 
balki, atrof-muhitning ifloslanishiga ham olib keldi.

Xususan tuzlarning yer yuzasiga yog‘ilishi paxta hosildorligining 5-15% sholining esa 3-6% ga hosildorligi 
kamayishiga olib keldi. Orol bo‘yida yog‘ilayotgan chang-tuz zarralarining umumiy miqdori o‘rtacha har gektar 
maydonga 52 kg.ni tashkil etgan holda tuproq holati yomonlashuvini asosiy sababchilaridan biri bo‘lib qolgan-
ligi hech kimga sir emas. Sho‘rlangan qum to‘zonlari yiliga Orol bo‘yidagi 15 ming gektarga yaqin yaylovlarni 
ishdan chiqargan. G’o‘za uchun ajratilgan maydonlar kasallik qo‘zg‘atuvchi zararkunandalar bilan zararlangan. 
Qishloq xo‘jaligi mahsuotlarining hosili esa yildan-yilga pasayib bormoqda. Bu esa katta iqtisodiy yo‘qotish edi. 
Xolis qaralsa fojeaning og‘ir yuki O‘zbekiston chekiga tushmoqda. Ayrim xalqaro mutaxassislar O‘zbekiston 
hukumati Orolni qutqarish yo‘lida jiddiy harakat qilmadi degan fikrlar bildirilgan. Ammo O‘zbekiston bu muam
moni hal qilish uchun qo‘ldan kelgancha harakat qilmo qda. Bir so‘z bilan aytganda muammo hali ham o‘z 
yechimini topgani yo‘q.

Yuqoridagi muammolarning yechimi sifatida so‘nggi yillarda yer va suv resurslaridan samarali foydalanish, 
suv resurslarini boshqarish tizimini takomillashtirish, suv xo‘jaligi obyektlarini modernizatsiya qilish va rivojlan-
tirish bo‘yicha izchil islohotlar amalga oshirilmoqda. Shu bilan birga, global iqlim o‘zgarishi, aholi sonining va 
iqtisodiyot tarmoqlarining o‘sishi, ularning suvga bo‘lgan talabi yil sayin oshib borishi tufayli suv resurslarining 
taqchilligi yildan-yilga kuchayib bormoqda, va shu bilan bir qatorda aytib o‘tish joizki, joriy yilda respublika
mizda foydalanilgan o‘rtacha yillik suv miqdori 51-53 mlrd kub metrni, jumladan, 97,2 foizi daryo va soylardan, 
1,9 foizi kollektor tarmoqlaridan, 0,9 foizi esa yer ostidan foydalanib, ajratilgan suv olish limitiga nisbatan 20 
foizga qisqargan. Bu kabi muommolarni bartaraf etish uchun Prezidentimiz tomonidan O‘zbekiston Respub-
likasi suv xo‘jaligini rivojlantirishning 2020–2030-yillarga mo‘ljallangan konsepsiyasi ishlab chiqilgan. Ushbu 
konsepsiyada O‘zbekiston Respublikasi Suv xo‘jaligi vazirligi tizimidagi nasos stansiyalarining elektr energiyasi 
iste’molini bosqichma-bosqich kamaytirish hamda suv xo‘jaligida bozor iqtisodiyoti tamoyillarini, autsorsing va 
davlat-xususiy sheriklik mexanizmlarini joriy etish hisobidan tejaladigan mablag‘lar suv inshootlarini moderni
zatsiya qilish, suv xo‘jaligi tashkilotlarining moddiy-texnika bazasini takomillashtirish va xodimlarning oylik ish 
haqini bosqichma-bosqich oshirishga yo‘naltirish ko‘zda tutilgan.

Suv resurslardan unumli foydalanmaslikka yana bir misol qishloq xo‘jaligida ishlatiladigan suvning ko‘p 
qismi ishlatilmay yerga tushadi yoki bug‘lanadi. Bu muammoga yechim qilib, Germaniyaning “ZIM Plant Tech-
nology” kompaniyasi barglarga yopishtirilgan va o‘simliklarga qancha suv kerakligini aniqlaydigan sensorlarni 
keltirishimiz mumkin. Odamlardagi qon bosimi o‘lchagichiga o‘xshab, sensorlar barglarning ichki hujayra bosi-
mini o‘lchaydi va ma’lumotlarni serverga uzatadi. Hujayralardagi bosim qanchalik yuqori bo‘lishiga qarab, 
o‘simliklar  kerakli  miqdorda suv bilan ta’minlanadi.  Har bir o‘simlik o‘ziga xos sensorga muhtoj emas.  20 
gektar maydon uchun fermerlarga atigi oltita datchik kerak. Shunday qilib, ularni optimal sug‘orish mumkin. 
Shu kabi tejomkor texnalogiyalardan hamkorlikda bizning xam zaminimizda qo‘llasak albatta o‘z natijasini 
beradi. Bunday texnalogiyalar juda ko‘p misol qilishimiz mumkin, va tadbiq qilishimiz natijasida Zamonaviy suv 
tejovchi sug‘orish texnologiyalardan foydalanish ko‘lamini kengaytirish yo‘nalishida qishloq xo‘jalik ekinlarini 
sug‘orishda suvni tejaydigan sug‘orish texnologiyalarini joriy qilish 175 ming gektardan 2025-yilgacha 1 mil-
lion gektarga, 2030-yilga kelib 2 million gektargacha, shu jumladan, tomchilatib sug‘orish texnologiyasi 77,4 
mingdan 2025-yilgacha 300 ming gektargacha va 2030-yilga kelib 600 ming gektargacha yetkazilishini amalga 
oshirishimiz mumkin. “Smart Water” (“Aqlli suv”) axborot-kommunikatsiya va raqamli texnologiyalar asosida 
suv o‘lchash tizimi joriy etilgan suv xo‘jaligi obyektlari soni 61 tadan 2020-yilda 151 tagacha, 2024-yilda 18576 
tagacha (100 foiz) ko‘paytirish ko‘zda tutilgan.

X U L O S A  V A  T A K L I F L A R
Xulosa qilib aytganda, azaldan ota-bobolarimiz suvni har tomchisini muqaddas ne’mat bilib, uning har 

tomchisidan samarali va tejamli foydalanishgan. Chunki suv resurslarning miqdori va sifati jamiyatning barqaror 
ijtimoiy va iqtisodiy rivojlanishini muhim ommilaridan biri hisoblangan. Shuning uchun suvni asrab avaylash 
kerak suv bu hayot, uni asrab avaylab kelajak avlotga yetkazaylik.

Quvonarli tomoni, qishloq xo‘jaligida yer va suv resurslaridan samarali foydalanish, ayniqsa, suvni tejash 
mamlakatga iqlim o‘zgarishiga moslashish va ichimlik suvining kamayishi, yong‘in va qurg‘oqchilik xavfining 
oshishi kabi salbiy ta’sirni yumshatishda muhim omil bo‘ladi.

Umuman olganda, agrosanoat tizimida suv resurslarini saqlash, ekologik omillarni hisobga olish fermerlar 
va qishloq xo‘jaligi korxonalarining jamiyat oldidagi mas’uliyati va burchidir. Zero, bu oziq-ovqat xavfsizligini va 
uzoq muddatli qishloq xo‘jaligi mahsulotlarini ishlab chiqarishni ta’minlashga xizmat qiladi.

Jamiyat suv muammolarini hal qilish va suv taqchilligini kamaytirish uchun qat’iy harakatlarni amalga 
oshirish zarurligini anglab yetmoqda. Suv resurslarini boshqarishda mavjud qoliplarga barham berish uchun 
suvdan foydalanish prinsiplari qayta ko‘rib chiqilmoqda, qulay hamda maqbul choralar izlanmoqda. Shunisi 
e’tiborliki, aynan keyingi yillarda yuz bergan suv taqchilligi suvning naqadar ulug‘ ne’mat ekanligini anglab 
yetishga va har bir odam mavjud vaziyatning o‘nglanishi uchun shaxsan nima qila olishi mumkinligi borasida 
o‘ylashga undadi va bu suvdan tejab-tergab foydalanish an’analarining qayta tiklanishida muhim omil bo‘ldi.

4.	 A.S.Sultonov, U.Hoshimov. Qishloq xo‘jalik korxonalariga yetkazib berilgan suv uchun sarflangan xarajatlarni hisoblash 

uslubi. WASHINGTON STATE UNIVERSITY. Iyulü, 1. 2006.

